
AUÐUG NÝSKÖPUN –
ÖFLUGT SAMFÉLAG 

Nýsköpun hefur verið mikið til umræðu hjá okkur
á Vestfjarðastofu síðustu vikuna og er reyndar
alltaf meginstef í okkar vinnu.  Nýsköpun er
nefnilega ekki lúxus sem við geymum til tillidaga
heldur nauðsynleg forsenda fyrir áframhaldandi
lífsgæðum, velsæld og efnahagslegri velgengni í
heimi örra breytinga. Hún er lykillinn að því að
leysa stærstu viðfangsefni komandi áratuga, svo
sem fjórðu iðnbyltinguna, loftslagsbreytingar og
lýðfræðilegar áskoranir vegna breyttrar
aldurssamsetningar þjóðarinnar.  

Forsendur í nýsköpunarstefnu Íslands frá árinu
2019 eru  fimm hornsteinar sem þurfa að vera til
staðar í samfélaginu. Það eru hugarfar, fjármagn,
markaðsaðgengi, umgjörð og mannauður. Hugvit
einstaklinga er mikilvægasta uppspretta
nýsköpunar og hlutverk stjórnvalda er að skapa
þessum sköpunarkrafti frjósaman farveg til að
vaxa og dafna í alþjóðlegri samkeppni. 

Hugarfar samfélagsins skiptir sköpum, þar sem
bera þarf virðingu fyrir frumkvöðlum og skapandi
einstaklingum og sýna skilning á því að nýsköpun
er langhlaup þar sem mistök eru oft hluti af
ferlinu í átt að árangri. Samhliða þessu þarf
stuðningsumhverfið að vera skilvirkt og tryggja
aðgengi að þolinmóðu fjármagni í gegnum
samkeppnissjóði eins og Tækniþróunarsjóð, sem
styður verkefni frá hugmyndastigi til
markaðsvæðingar. Einnig þurfa innviðir til
samgangna og fjarskipta að vera framúrskarandi
til að tryggja samkeppnishæfni landsins. 

Þegar horft er til Vestfjarða sjáum við hvernig
nýsköpun getur eflt samfélagið með því að nýta
sérstöðu og auðlindir svæðisins. Framtíðarsýnin
okkar, sem birtist í Sóknaráætlun Vestfjarða og
auglýsingatillögu að Svæðisskipulagi til ársins
2050 gerir ráð fyrir öflugu og vaxandi
þekkingarsamfélagi sem byggir á sjálfbærri
nýtingu auðlinda og samheldni.  

Mikil gróska er í verkefnum sem tengjast bláa
hagkerfinu, svo sem fiskeldi og þróun nýrra
afurða úr hliðarafurðum sjávarútvegs eins og
þörungum, þara og kræklingi. Verkefni eins og
Hafsjór af hugmyndum sem Sjávarklasi
Vestfjarða stendur að, hvetja beinlínis til slíkrar
nýsköpunar í sjávartengdum greinum. 

Ein styrkasta stoð nýsköpunar á landsbyggðinni
eru nýsköpunar- og samfélagsmiðstöðvar, í
byggðakjörnum um allt land, sem skapa vettvang
fyrir nýjar hugmyndir og fólk sem getur unnið
hvar sem er, svokallaða stafræna flakkara.
Miðstöðvar eins og Blábankinn á Þingeyri, Skúrin
á Flateyri, Vatneyrarbúðin á Patreksfirði og
Hnyðja á Hólmavík leika lykilhlutverk í að hvetja
til fjölbreyttrar starfsemi í nærumhverfinu og
laða að nýja íbúa.  

Til að þessi þróun haldi áfram þarf öflugt
stuðningsnet, sem veitir ráðgjöf, miðlar þekkingu
og aðstoðar við styrkumsóknir í innlenda og
erlenda sjóði. Vestfjarðastofa gegnir mikilvægu
hlutverki við að brúa bilið á milli
landsbyggðarinnar og miðlægra stuðningsaðila
eins og KLAK eða Íslandsstofu til að auka
sýnileika og aðgengi að þjónustu. Með því að efla
menntun í STEM-greinum og ýta undir
nýsköpunarhugsun strax á skólastigi getum við
tryggt að mannauðurinn á svæðinu sé tilbúinn að
mæta áskorunum framtíðarinnar og byggja upp
auðugt nýsköpunarsamfélag. 

Sigríður Ó.Kristjánsdóttir
framkvæmdastjóri  



SETJUM
MENNTAMÁL Á
DAGSKRÁ  

Ég hef stundum sagt að það að vera
sveitarstjórnarfulltrúi sem vill hafa áhrif á
skólamál sé eins og að bakka flutningabíl með
tvo tengivagna. Ef aftari tengivagninn á að fara
til vinstri, er ómögulegt að vita hvort maður á að
snúa stýrinu til vinstri eða hægri. Á sama hátt er
það með bæjarfulltrúa, sem samþykkir einhverja
skólastefnu sem bæjarstjóri þarf að láta
skólastjóra lesa, sem á svo að biðja kennarana
um að segja foreldrunum að láta börnin sín æfa
sig betur í lestri. Keðjan verður ennþá lengri
þegar Fjórðungssambandið er komið í spilið
enda rekur það ekki skólana, hefur ekki boðvald
yfir þeim og á litla aðkomu að rekstri
menntaskóla og háskóla. Þá er ekki skrýtið að
bæjarfulltrúar endi stundum í að ræða um
malbiksframkvæmdir, því þar er kannski hægt
að hafa skýrari áhrif. Ég segi þetta ekki sem
afsökun, heldur skýringu og nauðsynlegt
samhengi.  

Menntamálin eru auðvitað gríðarlega mikilvæg,
en það dugar ekki að öskra það hundrað sinnum
út í tómið ef enginn er að hlusta. 

Setjum menntamálin á dagskrá á menntaþingi 
Árið 2023 menntastefna Vestfjarða samþykkt.
Hún felur í sér sameiginlegar hugsjónir og
áherslur íbúa á Vestfjörðum í menntunar- og
fræðslumálum. Stefnan nær til fjórðungsins alls
og er hún hugsuð sem heildræn sýn fyrir öll
skólastig. 
 

Gylfi Ólafsson
Formaður stjórnar Vestfjarðastofu

Ákall um þetta var áréttað á Fjórðungsþingi
síðastliðið haust, í ályktun sem lögð var fram af
fulltrúum Reykhólahrepps. Þar sagði meðal annars:
„Þingið telur brýnt að komið verði á sameiginlegum
samstarfsgrundvelli þar sem sveitarfélög á
Vestfjörðum geti unnið saman að lausnum, samnýtt
sérfræðinga, þekkingu og námsefni, auk þess að efla
samfellu og samræmingu í skólastarfi.[...] Með
auknu samstarfi í skóla- og stoðþjónustu geta
sveitarfélög á Vestfjörðum aukið gæði þjónustu, nýtt
fjármagn betur og styrkt stoðir menntunar í
landshlutanum.“ 

Á dögunum barst Fjórðungssambandinu svo erindi
frá fagfélagi leikskólakennara á Vestfjörðum þar
sem vakin var athygli á versnandi stöðu
fagmenntunar í þeirri stétt.  

Fjórðungssambandið getur ekki skikkað fólk í
leikskólakennaranám. Það hefur hinsvegar tækifæri
til að leiða fólk saman og setja mál á dagskrá. Á
síðasta fundi sínum samþykkti stjórn 
Fjórðungssambandsins því að hefja undirbúning að
skólaþingi sem haldið yrði í júní. Undirbúningur er á
frumstigum, dagsetning og staðsetning óráðin og
dagskráin óskrifað blað.  

Starfsfólk Vestfjarðastofu er farið á fullt að undirbúa
þingið, sem ég hef fulla trú á að verði gagnlegt fyrir
þróun menntamála á Vestfjörðum. Saman getum við
bakkað flutningabílnum á réttan stað.  



04

Barnamenningarhátíðin Púkinn hefur hlotið
styrk úr áætluninni Erasmus+ sem á að nýtast
til að þjálfa vestfirska unglinga til að skoða
umhverfi sitt með myndrænum augum í
gegnum linsu kvikmyndavélarinnar. Erasmus+
er styrkjaáætlun ESB fyrir mennta-, æskulýðs-
og íþróttamál. Styrkurinn nemur 20.100 evrum,
en það jafngildir tæplega þremur milljónum
íslenskra króna. 

Fengið verður reynt kvikmyndagerðarfólk til að
kenna unglingunum grunnatriði og góða siði í
kvikmyndagerð, hvað varðar handritagerð,
tökur, klippingu og frágang. Lögð verður
áhersla á inngildingu og umhverfisvæna nálgun
á verkefninu. 

Verkefnið verður unnið í samstarfi við
grunnskóla á Vestfjörðum og afurðirnar verða
sýndar á Púkanum, sem verður haldinn dagana
27. apríl - 8. maí 2026.

PÚKINN FÆR
STYRK ÚR
ERASMUS+

Vestfjarðastofa hefur gefið út skýrslu undir yfirskriftinni „Varnarinnviðir á Vestfjörðum í ljósi
borgaralegra þarfa“. Höfundar hennar eru Gylfi Ólafsson, stjórnarformaður Vestfjarðastofu, Brynja
Huld Óskarsdóttir, varnarmálasérfræðingur og Aðalsteinn Óskarsson, sviðstjóri byggðamála hjá
Vestfjarðastofu.

Í skýrslunni er fjallað um mikilvægi þess að efla innviði á Vestfjörðum með hliðsjón af auknum
öryggisógnum og kröfum NATO um samfélagslegt áfallaþol. Lögð er áhersla á að borgaraleg kerfi, svo
sem orkuframleiðsla og flutningar, fjarskipti og samgöngur, þjóni tvíþættu hlutverki þar sem þau eru
undirstaða bæði daglegs lífs og landvarna á krísutímum. Í skýrslunni er lögð sérstök áhersla á að
björgunarsveitir séu hryggjarstykkið í viðbúnaði svæðisins og að fjárfestingar í verkefnum eins og
Hvalárvirkjun og úrbótum á farneti og endurnýjun ljósleiðara séu nauðsynlegar til að tryggja áfallaþol
og sjálfbærni fjórðungsins.

Höfundar benda á að Ísland þurfi að skilgreina þjóðhagslega mikilvæga innviði betur til að uppfylla
alþjóðlegar skuldbindingar um varnartengdar fjárfestingar. Markmiðið er að lágmarka samfélagslega
röskun við áföll með því að styrkja viðnámsþol lykilkerfa gagnvart hvers kyns fjölþáttaógnum eða
náttúruhamförum.

Gengið var frá skýrslunni að mestu í desember 2025. Í janúar 2026 hneppti Bandaríkjastjórn Maduro
forseta Venesúela í fangelsi og í kjölfarið hefur staða Grænlands verið til umfjöllunar leiðtoga ríkja
Atlantshafsbandalagsins. Við teljum rétt að birta skýrsluna með þessum fyrirvara með vísan til þess
að landslag í öryggis- og varnamálum er mikilli óvissu háð.

NÝ SKÝRSLA VESTFJARÐASTOFU:
VARNARINNVIÐIR Á VESTFJÖRÐUM Í LJÓSI
BORGARALEGRA ÞARFA

https://www.vestfirdir.is/static/files/Utgefingogn/varnarinnvidir-vestfjarda.pdf
https://www.vestfirdir.is/static/files/Utgefingogn/varnarinnvidir-vestfjarda.pdf


SAMFÉLAGSLEG NÝSKÖPUN TIL UMFJÖLLUNAR Í
FYRSTU FORVITNU FRUMKVÖÐLUM ÁRSINS
Fyrsta erindi ársins í fyrirlestraröð
landshlutasamtakanna, Forvitnir frumkvöðlar,
var haldið þann 6. janúar. Að þessu sinni var
erindið sniðið að sérstakri tegund
frumkvöðlastarfs þ.e. samfélagslegri nýsköpun
og bar það yfirskriftina Þegar íbúar móta
framtíðina: samfélagsleg nýsköpun í þágu
byggðaþróunar. Af þátttökunni mátti sjá að
margir létu sig málið varða en um 60 manns
mættu í fundarherbergið í netheimum.

Þær Steinunn Ása Sigurðardóttir og Anna
Sigríður Ólafsdóttir, verkefnastjórar hjá
Vestfjarðastofu stóðu í stafni, en þær eru í
evrópska samstarfsverkefninu MERSE (2023–
2026), sem styrkt er af Norðurslóðaáætluninni
(NPA).

Í erindinu var fjallað um samfélagslega
nýsköpun með sérstaka áherslu á dreifðar
byggðir. Skoðað var hvað greindi
samfélagslegan rekstur frá öðrum rekstri.
Jafnframt var varpað ljósi á hvernig
samfélagsleg nýsköpun á landsbyggðinni getur
verið öflugt byggðaþróunartæki, ekki vegna þess
að glæný vara sé sett á markað, heldur vegna
þess að hún fyllir upp í þjónustugöt sem
einkaframtakið og hið opinbera sinna ekki.

Kynntar voru niðurstöður þverþjóðlegrar
rannsóknar MERSE sem sýnir meðal annars að
samfélagsfyrirtæki eru oft rekin til lengri tíma,
með djúpar rætur í nærumhverfinu, og gegna
lykilhlutverki í að halda samfélögum gangandi.
Það er mikið virði fólgið í verkum þessara
frumkvöðla fyrir samfélagið, en þeim reynist
stundum örðugt að mæla og sýna fram á
ávinninginn, sem MERSE meðal annars reynir að
svara.

Einnig var fjallað um helstu áskoranir
samfélagslegrar nýsköpunar, svo sem ótrygga
fjármögnun, skort á skilningi og þá staðreynd
að stuðningskerfi eru sjaldan sniðin að þessari
tegund reksturs. Fjallað var um hvernig hægt
er að skapa samfélagslegri nýsköpun frjórri
jarðveg, meðal annars með auknum stuðningi
og samstarfi sveitarfélaga, opinberri stefnu
sem gerir ráð fyrir samfélagslegu virði og
aukinni meðvitund um samfélagsrekstur. Þá
voru dregin fram dæmi frá öðrum löndum,
einkum Írlandi, þar sem samfélagsleg
nýsköpun er orðin hluti af opinberri byggða-
og atvinnustefnu, meðal annars með sértækri
ráðgjöf, lánveitingum og markvissri
áætlanagerð í þágu samfélagslegra þarfa.

Forvitnir frumkvöðlar standa fyrir
hádegiserindum fyrsta þriðjudag í mánuði
fram í júní, þar sem frumkvöðlar og áhugasöm
geta fengið fjölbreytta fræðslu sem nýtist í
ólíkum viðfangsefnum nýsköpunar og
reksturs. Næsta erindi verður haldið 3. febrúar
og er það helgað fjármögnunarmöguleikum
nýsköpunar. Þar verður farið yfir ólíkar leiðir
til fjármögnunar og hvaða úrræði standa
frumkvöðlum til boða. Nánari upplýsinga er að
vænta bráðlega.

Hér má nálgast upptöku af erindinu

https://vimeo.com/1153511624?fl=pl&fe=cm


MANNAMÓT OG FERÐAÞJÓNUSTUVIKAN 2026
Mannamót, ein stærsta sameiginlega sýning ferðaþjónustunnar á Íslandi, fór fram í Kórnum í
Kópavogi fimmtudaginn 15. janúar. Sýningin stóð frá kl. 12 til 17 og gekk í alla staði mjög vel. Alls voru
255 fyrirtæki, sveitarfélög og einstaklingar sem kynntu fjölbreytta ferðaþjónustu víðs vegar af landinu.
Um 1100 gestir voru skráðir á viðburðinn, svo það var mikill mannfjöldi sem kom saman í Kórnum.

Mannamót er eitt af stærstu sameiginlegu verkefnum Markaðsstofa landshlutanna og hefur á
undanförnum árum fest sig í sessi sem mikilvægur vettvangur fyrir ferðaþjónustufyrirtæki til að
kynna starfsemi sína, efla tengslanet og skapa ný tækifæri til samstarfs. Í ár var þátttaka mikil og
stemning góð, enda greinilegt að þörfin fyrir beint samtal, sýnileika og tengslamyndun í
ferðaþjónustunni er áfram sterk.

Öflug þátttaka Vestfjarða
Vestfirðir voru vel sýnilegir á Mannamótum 2026 með 17 sýnendum frá svæðinu, sem sýndu vel þann
kraft sem einkennir ferðaþjónustu á Vestfjörðum:
ATV – Ísafjörður, Borea Adventures, Byggðasafn Vestfjarða, Dokkan Brugghús, Fantastic Fjords,
Fisherman, Gistiheimilið Malarhorn, Hótel Djúpavík, Hótel Ísafjörður, Hótel West, Ísafjörður Guide,
Sauðfjársetur á Ströndum, Sjóferðir, Þjóðlegt með kaffinu, Vesturferðir, Westfjords Adventures og
Wild West Rocky.
Þessi breiði hópur sýnenda endurspeglaði vel hvernig ferðaþjónusta á Vestfjörðum spannar allt frá
afþreyingu, leiðsögn og upplifun yfir í menningu, mat, gistingu og sérhæfða þjónustu. Mannamót veita
fyrirtækjum á landsbyggðinni mikilvægan vettvang til að koma sínu framboði á framfæri, hitta
samstarfsaðila og styrkja stöðu sína gagnvart bæði innlendum og erlendum markaði.

Hluti af Ferðaþjónustuvikunni 2026
Mannamót voru jafnframt hluti af Ferðaþjónustuvikunni 2026, sem fór fram dagana 13.–15. janúar og
sameinaði fjölbreytta fagviðburði fyrir ferðaþjónustuna undir einum hatti. Ferðaþjónustuvikan er
samstarfsverkefni Ferðaklasans, Ferðamálastofu, Íslandsstofu, Samtaka ferðaþjónustunnar og
Markaðsstofa landshlutanna, og hefur hún þróast í einn mikilvægasta vettvang ársins fyrir samtal,
stefnumótun og tengslamyndun innan greinarinnar.
Á ráðstefnudegi Ferðaþjónustuvikunnar, sem haldinn var á Hilton Nordica 14. janúar, tóku yfir 300
manns þátt í dagskrá á staðnum, auk þess sem fjöldi fólks fylgdist með í beinu streymi. Þar var fjallað
um fjölbreytt málefni sem snerta framtíð ferðaþjónustunnar, meðal annars öryggi, ábyrgð, gjaldtöku,
rekstrarumhverfi og áskoranir greinarinnar til næstu ára. Einnig fór fram nýársmálstofa
ferðaþjónustunnar, þar sem horft var til stöðu greinarinnar og til framtíðar í breyttu alþjóðlegu
samhengi.

MANNAMÓT OG FERÐAÞJÓNUSTUVIKAN 2026:
FRAMHALD
Mikilvægi tengslamyndunar og samstöðu
Ferðaþjónustuvikan og Mannamót skapa í sameiningu sterkan ramma utan um faglegt samtal og
tengslamyndun innan ferðaþjónustunnar. Slíkir viðburðir eru sérstaklega mikilvægir fyrir fyrirtæki á
landsbyggðinni, þar sem aðgengi að sameiginlegum vettvangi, beinum samskiptum og
samstarfstækifærum skiptir miklu máli.

Að sögn Halldórs Óla Kjartanssonar, sýningarstjóra Mannamóta, hefur samstaða innan
ferðaþjónustunnar aldrei verið mikilvægari en nú, þar sem greinina þarf að styrkja bæði faglega og
rekstrarlega til framtíðar. Mannamót og Ferðaþjónustuvikan endurspegla þessa samstöðu vel með
þekkingarmiðlun og tengslamyndun.

Góð staða fyrir áframhaldandi uppbyggingu
Mannamót 2026 sýndu glögglega að ferðaþjónustan á Íslandi, og ekki síst á Vestfjörðum, býr yfir
miklum styrk, frumkvæði og fjölbreytni. Fyrirtæki af svæðinu nýttu tækifærið vel til að kynna sig,
byggja upp tengsl og taka þátt í sameiginlegri umræðu um framtíð greinarinnar.

Samhliða Ferðaþjónustuvikunni skapaðist heildstæð mynd af stöðu ferðaþjónustunnar í dag og þeim
tækifærum sem eru fram undan. Slíkir viðburðir eru mikilvægur liður í áframhaldandi uppbyggingu
ferðaþjónustu á landsbyggðinni og styrkja stöðu Vestfjarða sem fjölbreytts og áhugaverðs áfangastaðar
allt árið um kring.

Nýtt fréttabréf evrópuverkefnisins RECET – Rural
Europe for the Clean Energy Transition er komið
út. Vestfjarðastofa tekur þátt í verkefninu og
leikur Ísland þar veigamikið hlutverk bæði sem
tilraunasvæði og í framhaldinu sem fyrirmynd
fyrir önnur dreifð svæði og eyjasamfélög í
Evrópu.

Kjarninn í aðferðafræði RECET er skýr: orkuskipti
eru ekki einungis tæknilegt verkefni, heldur
samfélagslegt ferli sem krefst trausts, þátttöku
og staðbundins eignarhalds, en til að orkuskipti í
dreifðum byggðum takist vel þurfa þau að byggja
á staðbundinni þekkingu, víðtæku samráði og
samfélagslegri þátttöku.

Í gegnum RECET verkefnið á Íslandi hafa Eimur,
Samband sveitarfélaga á Norðurlandi eystra
(SSNE) og Vestfjarðastofa unnið með
sveitarfélögum að mótun svæðisbundinna
áætlana fyrir orkuskipti og loftslagsmál.

Á Vestfjörðum voru orkuskipta- og loftslagsmál
fléttuð inn í Svæðisskipulag Vestfjarða, sem nú er
í samráðsferli. Samhliða hefur Vestfjarðastofa
haldið vinnustofur með hverju og einu
sveitarfélagi, þar sem unnið hefur verið að
loftlagsstefnu og tilheyrandi aðgerðum.
Lykilatriði í þeirri vinnu hefur verið innleiðing
losunarbókhalds frá Klöppum, sem eykur
gagnsæi og styður við eftirfylgni og mat á árangri
aðgerða í rauntíma.

RECET VERKEFNINU MIÐAR 
VEL ÁFRAM

Vestfjarðastofa og Eimur héldu á síðasta ári
málþing um orkuskipti smábáta og hafna, þar sem
fjallað var um tæknilegar lausnir,
kostnaðaráskoranir og samfélagsleg áhrif
rafvæðingar smærri fiskiskipa. Niðurstaðan var
skýr: tæknin er til staðar, en áfram þarf
markvissan stuðning, samræmda stefnu og náið
samstarf ríkis, sveitarfélaga og hagsmunaaðila til
að tryggja að dreifðar sjávarbyggðir verði ekki
skilin eftir.

Aðgerðabanki orkuskipta og loftslagsmála
Ein stærsta umfjöllun fréttabréfsins snýr að vinnu
RECET-aðila á Norðurlandi eystra. Þar héldu Eimur
og SSNE röð vinnustofa með tíu sveitarfélögum,
þar sem unnið var út frá framtíðarsýn
samfélaganna og skilgreindar raunhæfar aðgerðir
í orkuskiptum og loftslagsmálum. Afraksturinn er
aðgerðabanki með 49 aðgerðum, flokkaðar eftir
þemum á borð við orkuskipti, samgöngur,
orkunýtni og fræðslu, sem nú er nýttur við mótun
svæðisbundinnar loftslagsstefnu. Á næstu
misserum verður aðgerðabankinn gerður opinber.

Ísland sem lærdómssvæði fyrir Evrópu
Í fréttabréfinu er ítrekað að reynsla Íslands – með
dreifðum byggðum, háu hlutfalli endurnýjanlegrar
orku og ólíkum áskorunum veiti dýrmætan
lærdóm fyrir önnur evrópsk jaðarsvæði. RECET
sýnir hvernig samfélagsdrifnar lausnir og
staðbundin þátttaka geta verið lykillinn að
farsælum orkuskiptum.

Fréttabréfið má lesa hér

https://www.vestfirdir.is/static/files/Umhverfismal/RECET/recet-newsletter-2-edition.pdf


Barnamenningarhátíðin Púkinn verður haldin

um alla Vestfirðir dagana 27. apríl – 8. maí 2026,

en þegar eru hafin verkefni á vegum hátíðarinnar

sem munu auðga líf Vestfirskra barna fram yfir

hátíð. Í síðasta mánuði kom í ljós að Púkinn hefði

hlotið styrk úr Erasmus+ áætluninni fyrir

verkefni á unglingastigi og í vikunni fór fram

fyrsti liður þess.

Púkinn hefur átt í frábæru samstarfi við UngRIFF

sem hefur boðið upp á námskeið víða um

fjórðunginn en í vikunni heimsótti þeirra helsti

maður Erlingur Óttar Thoroddsen unglingana í

Vesturbyggð, sem skemmtu sér konunglega við

stuttmyndagerðina. Lærðu þau grunninn í

handritagerð, tökum og jafnvel að kynna gripinn

að framleiðslu lokinni.

Krakkar í Vesturbyggð hafa áður fengið að læra

tökin á heimildamyndagerð á Skjaldbökunni sem

haldin hefur verið í tenglum við Púkann, svo

verið er að sá fræjum sem við vitum ekki enn

hvernig koma til með að blómstra inn í fjarlægri

framtíð.

Boðið verður upp á kvikmyndagerðarnámskeið

víðar og mun afraksturinn líta dagsljósið á

Púkanum.

UNGLINGAR Í VESTURBYGGÐ SPREYTTU SIG Í
KVIKMYNDAGERÐ

Sölvi Rúnar Guðmundsson forstöðumaður
Markaðsstofu Vestfjarða fór suður yfir heiðar
í lok mánaðar til funda innan stoðkerfis
ferðaþjónustunnar. Markaðsstofur
landshlutanna komu saman til fundar
miðvikudaginn 28. janúar til
stefnumótunarvinnu. Núverandi hlutverk
markaðsstofanna var mótað árið 2021 en
síðan þá hafa forsendur breyst og verkefnin
þróast. Markaðsstofurnar hafa styrkt stöðu
sína, meðal annars með aukinni vigt í
stefnumótun og ákvarðanatöku. Samstarfið
hefur einnig stækkað með stofnun
Markaðsstofu höfuðborgarsvæðisins fyrir
tveimur árum. Því er tímabært að endurskoða
hlutverk, áherslur og vinnulag til að mæta
breyttu umhverfi. 

Góður gangur var í vinnunni og komu fram
fjölmargar hugmyndir um hvernig hægt sé að
lyfta samstarfinu á næsta stig. Sérstök
áhersla var lögð á að skoða sameiginlegar
aðgerðir og skilvirkara vinnulag. Samstarf og
samstaða voru rauður þráður í umræðum,
enda grundvöllur farsællar þróunar og
öflugrar ferðaþjónustu í landinu til framtíðar. 

STOÐKERFI FERÐAÞJÓNUSTUNNAR –
KYNNINGAR, STEFNUMÓTUN OG
SAMSTARF 

Markaðs- og áfangastaðastofur lykilaðilar í
stoðkerfi ferðaþjónustunnar 

Stoðkerfis ferðaþjónustunnar kom saman næsta
dag þar sem gestir voru meðal annars frá
Ferðamálastofu, Atvinnuvegaráðuneyti, SAF,
Ferðaklasanum og Íslandsstofu. Markmið
fundarins var að auka sýnileika, vægi og skilning
á mikilvægi markaðs- og áfangastaðastofa innan
stoðkerfisins. 

Á fundinum var lögð áhersla á að
markaðsstofurnar hafi einstaka tengingu við
grasrót ferðaþjónustunnar og séu lykilaðilar
þegar kemur að stefnumótun og þróun
greinarinnar – sérstaklega þegar mikilvægt er að
ákvarðanir séu teknar í sátt við raunverulegan
rekstur víðs vegar um landið. Meðlimir
markaðsstofanna eru um 1.200 talsins og 61
sveitarfélag tekur þátt í samstarfinu, sem sýnir
einstakan þverskurð af íslenskri ferðaþjónustu. 
Fyrirkomulag fundarins fólst í kynningu á
starfsemi og verkefnum markaðsstofanna,
ásamt opnum umræðum. Þar bar helst á
umræðum um Almyrkva og hraða þróun
gervigreindar, bæði í leit og skipulagningu
ferðalaga. Áhyggjur komu fram af því að
upplýsingasíður og sölukerfi ferðaþjónustunnar
þurfi að laga sig hratt að nýju umhverfi til að
tryggja áframhaldandi sýnileika. Fulltrúar
stoðkerfisins voru hvattir til að styðja við
áframhaldandi vinnu og hraða ákvarðanatöku á
þessum sviðum. 

STOÐKERFI FERÐAÞJÓNUSTUNNAR – 
KYNNINGAR, STEFNUMÓTUN 
OG SAMSTARF FRH.

Ratsjáin – öflugt verkfæri fyrir stjórnendur í
ferðaþjónustu 

Ratsjáin var vakin úr dvala í fyrra, en hún er
þróunar- og fræðsluverkfæri fyrir stjórnendur í
ferðaþjónustu og tengdum greinum. Markmið
Ratsjárinnar er að efla samkeppnishæfni og
auka verðmætasköpun í íslenskri ferðaþjónustu.
Íslenski ferðaklasinn leiðir verkefnið og er
framkvæmdaaðili.  
Markaðsstofur landshlutanna hafa undanfarna
tvo mánuði tekið þátt í Ratsjánni með það að
markmiði að efla og endurmennta starfsmenn
sína. Á fimmtudag var einnig lokafundur hjá
hópnum sem tekið hafði þátt í því.
Umfjöllunarefni voru fjölbreytt og náðu meðal
annars til samskipta og sölu, sjálfbærni í
ferðaþjónustu og uppbyggingar og þróunar
áfangastaða. 
Hópurinn lauk deginum með sameiginlegum
kvöldverði þar sem áhersla var lögð á
tengslamyndun og þekkingarmiðlun milli
starfsmanna markaðsstofa. Slík tengsl eru
mikilvæg þar sem mörg verkefni eru sameiginleg
eða sambærileg milli landshluta og samkomur í
raunheimum hjálpa mikið til við að styrkja
tengslin á milli framlínufólksins. 



Fulltrúar Ungmennaráðs Vestfjarða fóru í fræðslu- og kynningarferð til Reykjavíkur dagana 4.–5.
Desember s.l.. Tilgangur ferðarinnar var þátttaka á ráðstefnu ungmennaráða sveitarfélaga sem
Samband íslenskra sveitarfélaga hélt í tilefni af 80 ára afmæli sambandsins í fyrra. Ráðsmenn ákváðu
að nýta ferðina til þess að fara í heimsókn á Alþingi Íslendinga. Þar tók María Rut Kristinsdóttir,
þingmaður Viðreisnar og Flateyringur, á móti hópnum og leiddi hann í gegnum Alþingishúsið.
Ungmennaráð fékk meðal annars að fylgjast með þingstörfum og hitta ýmsa fulltrúa á þingi, þar á
meðal Jón Gnarr, Örnu Láru Jónsdóttur fyrrum bæjarstjóra Ísafjarðarbæjar og Þórunni
Sveinbjarnardóttur, forseta Alþingis. Ungmennaráðið ræddi við þingmenn um málefni ungs fólks á
Vestfjörðum og nýja samgögnuáætlun ríkisstjórnarinnar. Fulltrúar ungmennaráðsins áttu svo
kvöldverð með ungmennaráði Bolungarvíkurkaupstaðar sem fór einnig á ráðstefnuna. 

Ráðstefna ungmennaráða sveitarfélaga var haldin á Hilton Reykjavík Nordica og var vettvangur fyrir
fulltrúa ungmennaráða víðs vegar af landinu til að koma saman, miðla reynslu og efla samráð ungs
fólks við sveitarfélög. Ráðstefnan er haldin af Sambandi íslenskra sveitarfélaga og er mikilvægur liður í
því að styrkja lýðræðislega þátttöku ungmenna í samfélaginu. 

Á dagskrá voru fræðandi fyrirlestrar um hlutverk ungmennaráða, áhrif ungs fólks í stefnumótun
sveitarfélaga og mikilvægi þess að rödd ungmenna heyrist í ákvarðanatöku. Auk þess var lögð áhersla á
samræður og virkni þátttakenda með hópavinnu og tengslamyndandi verkefnum, þar sem ungmenni
fengu tækifæri til að kynnast, deila hugmyndum og læra hvert af öðru. 

Ráðstefnan skapaði rými fyrir opnar umræður um áskoranir og tækifæri í starfi ungmennaráða og
hvatti þátttakendur til áframhaldandi þátttöku í samfélagsmálum í sínum heimabyggðum. Slíkir
viðburðir skipta miklu máli fyrir eflingu ungmennastarfs og styrkja tengsl milli ungmenna og
sveitarstjórnarkerfisins. 

Að sögn ráðsins var ferðin bæði fróðleg og skemmtileg, auk þess sem hún efldi tengsl og samstarf
ungmennaráða á landsvísu. 

UNGMENNARÁÐ Á ALÞINGI OG
UNGMENNARÁÐSTEFNU SÍS  

VESTFIRÐINGAR FORVITNIR UM
STUÐNINGSKERFI NÝSKÖPUNAR Á ÍSLANDI
Það var margt um manninn á Vestfjarðastofu á
þriðjudaginn 27.janúar er fram fór viðburðurinn
Nýsköpun og ný tengsl og augljóst að
Vestfirðingar voru áhugasamir um stuðningskerfi
nýsköpunar á Íslandi. Að fundinum komu KLAK,
Íslandsstofa, Vísindagarðar og
Tækniþróunarsjóður, sem brugðu sér í snögga
hringferð um landið til að kynna
stuðningsumhverfi nýsköpunar. Jafnframt var
stutt kynning á starfsemi Vestfjarðastofu.

KLAK – Icelandic Startups er meðal fremstu
stuðningsaðila nýsköpunar í Evrópu samkvæmt
Financial Times. KLAK rekur öfluga og
metnaðarfulla dagskrá allt árið sem miðar að því
að styrkja einstaklinga með hugmyndir og
fyrirtæki í vexti með fræðslu, tengslaneti og
markvissum stuðningi. Í því samhengi má nefna
Gulleggið sem hefur hleypt mörgum áhugaverðum
nýsköpunarverkefnum af stokkunum.

Tækniþróunarsjóður styður fjölbreytt
nýsköpunarverkefni með styrkjum frá
hugmyndastigi til markaðsvæðingar. Sjóðurinn
býður m.a. upp á Fræ, Sprota-, Vöxt- og
Markaðsstyrki og styður einnig einkaleyfa- og
rannsóknarverkefni.

Vísindagarðar fóstra samfélag þar sem háskólar,
fyrirtæki og rannsóknarstofnanir vinna saman að
skapandi lausnum á helstu áskorunum
samtímans. Þeir reka meðal annars Mýrina þar
sem nýsköpunarsenan blómstrar.

Íslandsstofa sinnir markaðssetningu fyrir Ísland
og íslenskar útflutningsgreinar og styður íslensk
fyrirtæki í sókn á erlenda markaði. Aðgengi að
alþjóðamörkuðum, erlend fjármögnun og
uppbygging tengslanets er meðal þess sem þar er
unnið að fyrir hönd íslenskra fyrirtækja.

Markmið fundanna var að auka aðgengi að
upplýsingum og stuðningi og byggja ný tengsl
milli frumkvöðla, fyrirtækja og aðila í
nýsköpunarumhverfinu. Var þessari viðleitni vel
tekið á Ísafirði og sköpuðust líflegar umræður í
lok erinda. Sérstaklega var kallað eftir auknum
sýnileika og samstarfi við landsbyggðina sem oft
skortir aðgengi að þeirri þjónustu sem auðveldar
er að nálgast á höfuðborgarsvæðinu.

Landstólpinn, samfélagsviðurkenning
Byggðastofnunar, er viðurkenning sem
Byggðastofnun veitir árlega á ársfundi sínum. Um
er að ræða hvatningarverðlaun til einstaklinga,
fyrirtækja, hópa eða verkefna sem vakið hafa
athygli á byggðamálum, styrkt samfélög í
landsbyggðunum eða stuðlað að framgangi
málefna landsbyggðanna, ýmist í heild eða innan
tiltekins byggðarlags, s.s. innan nýsköpunar,
byggðaþróunar, atvinnuþróunar, sjálfbærni eða
menningar.

Hér með er lýst eftir tilnefningum um handhafa
Landstólpans 2026. Dómnefnd velur úr þeim
tillögum sem berast.

Hafa má í huga hvort viðkomandi einstaklingur,
hópur, fyrirtæki eða verkefni hafi:

Stuðlað að jákvæðri og sterkri ímynd
landsbyggðanna eða tiltekins svæðis
Vakið athygli og aukið umfjöllun um ákveðið
svæði eða málefni innan landsbyggðanna
Styrkt nærumhverfið, ýmist með aukinni
samstöðu íbúa, atvinnutækifærum, aukinni
afþreyingu, menningu, þjónustu,
verðmætasköpun eða tækifærum af öðru tagi
Aukið virkni íbúa og fengið þá til beinnar
þátttöku í verkefninu
Stuðlað að jákvæðum áhrifum efnahags-,
samfélags- og/eða umhverfislegra þátta

Ekki er nauðsynlegt að öllum þessum atriðum sé
fylgt eftir, heldur séu þau höfð til hliðsjónar.
Nauðsynlegt er að rökstuðningur fylgi
tilnefningunni.

Viðurkenningunni fylgir listmunur hannaður af
íslenskum listamanni. Verðlaunafé að upphæð kr.
1.000.000.- fylgir einnig viðurkenningunni.

Óskað er eftir því að tillögur verði sendar á
netfangið landstolpinn@byggdastofnun.is.

Nánari upplýsingar veita Helga Harðardóttir og
Andri Þór Árnason, s. 455-5400.

Frestur til að skila inn tilnefningum rennur út
föstudaginn 27. febrúar 2026.

Landstólpinn hefur þrisvar ratað á Vestfirði. ÁRið
2019 hlaut Blábankinn hann, árið 2015  Vilborg
Arnarsdóttir frá Súðavík og árið 2011  Jón Jónsson
þjóðfræðingur og menningarfulltrúi á Ströndum.

KALLAÐ EFTIR TILNEFNINGUM UM
LANDSTÓLPANN

mailto:landstolpinn@byggdastofnun.is


Skattafróðleikur KPMG verður haldinn þann 5. febrúar í
Edinborgarhúsinu á Ísafirði. Fundur hefst kl. 11:30 og
verður léttur hádegisverður í boði fyrir gesti.

Á dagskrá eru eftirfarandi erindi:
Skattalagabreytingar og fyrirhugaðar
skattalagabreytingar
Farið verður yfir þær skattalagabreytingar sem nú
hafa orðið sem og fyrirhugaðar
skattalagabreytingar.
Erfðafjárskattur í víðara samhengi
Farið verður yfir erfðafjárskatt og þá sérstaklega
m.t.t. kynslóðaskipta í rekstri.
Staða og framtíðartækifæri ferðaþjónustunnar að
mati Vestfirðinga.
Kynntar verða niðurstöður árlegrar
ferðaþjónustukönnunar KPMG þar sem sérstaklega
verða rýndar niðurstöður miðað við svör
ferðaþjónustufyrirtækja á Vestfjörðum.

Að venju verður Skattabæklingi KPMG dreift á hverjum
fundi, en bæklingurinn veitir góðar upplýsingar um
skattamál einstaklinga og rekstraraðila.

Nánari upplýsingar um Skattafróðleik KPMG á
landsbyggðinni má finna hér

Skráning hér

Íslandsstofa fer um landið til kynna endurskoðaða
útflutningsstefnu og greina frá aðgerðum og þjónustu
Íslandsstofu í þágu útflutnings.

Mánudaginn 9. febrúar er boðið til til hádegisfundar í
Edinborgarhúsinu á Ísafirði í samstarfi við
Vestfjarðastofu. 

Fundurinn er einkum gagnlegur fyrirtækjum sem
starfa við eða hyggja á útflutning, sem og öðrum
hagaðilum íslensks útflutnings.

Á fundinum verður farið yfir helstu
útflutningstækifæri til framtíðar og greint frá þeirri
þjónustu og aðgerðum sem Íslandsstofa skipuleggur til
stuðnings útflutningsfyrirtækjum. Þá mun Karl
Guðmundsson, verkefnastjóri stórfjárfestinga í
forsætisráðuneytinu, kynna samstarf ráðuneytisins og
Íslandsstofu um stórfjárfestingar og fjalla um
atvinnustefnu stjórnvalda.

Skráning hér

https://kpmg.com/is/is/home/events/2026/01/Skattafr%C3%B3%C3%B0leikur%20KPMG%20%C3%A1%20landsbygg%C3%B0inni.html
https://forms.office.com/pages/responsepage.aspx?id=uyT_3okgAESMjvceaAN4stVK4JbszXpCmet0yudQtGhUREc4WlBKUlJXRUE1VTZNSlhMNE9MWllOTS4u&route=shorturl
https://share-eu1.hsforms.com/1WCf-n4QCTgKkL7DmIRuMbQ2eythf

https://luma.com/82qxll8g

